
Shri Bala Sagunamanasapuja

శ్రీబాలాసగుణమానసపూజా

ప్రబోధనం
౧౦. ఉషసి మాగధమఙ్గగాయనైః   ఝటితి జాగృహి జాగృహి జాగృహి । -

(౧౦. ఓం ఐం హ్రీం  శ్రీం  ఐం క్లీం  సౌః సౌః క్లీం  ఐం ఇత్యస్య సఙ్కేతః) -
అతికృపార్ద్రకటాక్షనిరీక్షణైః   జగదిదం జగదమ్బ సుఖీకురు ॥

మణ్డపప్రవేశః 
౧౦. కనకమయవితర్దిశోభమానం  దిశిదిశి పూర్ణసువర్ణకుమ్భయుక్తమ్   ।
మణీమయమణ్డపమధ్యమేహి  మాతః మయి కృపయాశు సమర్చనం గ్రహీతుమ్  ॥
కనకమయవితర్దిస్థాపితే   తూలికాఢ్యే
వివిధకుసుమకీర్ణే కోటిబాలార్కవర్ణే ।
భగవతి రమణీయే రత్నసింహాసనేఽస్మిన్
ఉపవిశ పదయుగ్మం హేమపీఠే నిధాయ ॥
—- పాద్యం
౧౦.దూర్వయా సరసిజాన్వితవిష్ణుక్రాన్తయా    చ సహితం కుసుమాఢ్యమ్ ।
పద్మయుగ్మసదృశే పదయుగ్మే పాయమేతదురరీకురు మాతః ॥

అర్ఘ్యం
౧౦. గన్ధపుష్పయవసర్షపదూర్వాసంయుతం   తిలకుశాక్షతమిశ్రమ్  ।
హేమపాత్రనిహితం  సహరత్నైః  అర్ధ్యమేతదురరీకురు  మాతః ॥

ఆచమనం
౧౦. జలజద్యుతినా కరేణ జాతీఫలతక్కోలలవఙ్గగన్ధమిశ్రైః    ।
అమృతైరమృతైరివాతిశీతైః    భగవత్యాచమనం విధీయతామ్ ॥

మధుపర్కః
౧౦. నిహితం కనకస్య సమ్పుటే పిహితం రత్నపిధానకేన యత్ ।
తదిదం జగదమ్బ తేఽర్పితం మధుపర్కం జనని ప్రగృహ్యతామ్  ॥

స్నానం

౧౦. ఏతచ్చమ్పకతైలమమ్బ  వివిధైః  పుష్పైర్ముహుర్వాసితం
న్యస్తం రత్నమయే సువర్ణచషకే  భృఙ్గైర్భ్రమద్భిర్వృతమ్  ।
సానన్దం  సురసున్దరీభిరభితో  హస్తైర్ధృతం   తే మయా
కేశేషు భ్రమరభ్రమేషు   సకలేష్వఙ్గేషు  చాలిప్యతే ॥
మాతః కుఙ్కుమపఙ్కనిర్మితమిదం దేహే తవోర్ద్వర్తనం 

భక్త్యాహం కలయామి హేమరజస సమ్మిశ్రితం  కేసరైః  ।
కేశానామలకైర్విశోధ్య  విశదాన్కస్తూరికోదఞ్చితైః

స్నానం తే నవరత్నకుమ్భసహితైః  సంవాసితోష్ణోదకైః   ॥
దధిదుగ్ధఘృతైః   సమాక్షికైః  సితయా శర్కరయా సమన్వితైః  ।
స్నపయామి తవాహమాదరాజ్జనని  త్వాం పునరుష్ణవారిభిః  ॥
ఏలోశీరసువాసితైః  సుకుసుమైర్గఙ్గాదితీర్థోదకైః    

మాణిక్యామలమౌక్తికామృతరసైః  స్వచ్ఛైః  సువర్ణోదకైః   ।
మన్త్రాన్వైదికతాన్త్రికాన్పరిపఠన్    సానన్దమత్యాదరాత్

స్నానం తే పరికల్పయామి జనని స్నేహాత్త్వమఙ్గీకురు  ॥
వస్త్రధారణం  కేశప్రసాధనం  చ
౧౦.బాలార్కద్యుతిదాడిమీయకుసుమప్రస్పర్ధి  సర్వోత్తమం
మాతస్త్వం పరిధేహి దివ్యవసనం భాక్త్యా మయా కల్పితమ్ ।
ముక్తాభిర్గ్రథితం  సుకఞ్చుకమిదం స్వీకృత్య పీతప్రభం

తప్తస్వర్ణసమానవర్ణమతులం   ప్రావర్ణమఙ్గీకురు    ॥
౧౦. బహుభిరగరుధూపైః  సాదరం ధూపయిత్వా
భాగవతి తవ కేశాన్కఙ్కతైర్మార్జయిత్వా   ।
సురభిభిరరవిన్దైశ్చమ్పకైశ్చర్చయిత్వా 

ఝటితి కనకసూత్రైర్జూటయన్వేష్టయామి    ॥
ఆభరణభూషణం
౧౦.మఞ్జీరే  పదయోర్నిధాయ రుచిరాం విన్యస్య కాఞ్చీం కటౌ
ముక్తాహారమురోజయోరనుపమాం నక్షత్రమాలాం  గలే ।
కేయూరాణి భుజేషు రత్నవలయశ్రేణీం  కరేషు క్రమాత్

తాటఙ్కే తవ కర్ణయోర్వినిదధే  శీర్షే చ చూడామణిమ్ ॥
ధమ్మిల్లే తవ దేవి హేమకుసుమాన్యాధాయ ఫాలస్థలే

ముక్తారాజివిరాజమానతిలకం నాసాపుటే మౌక్తికమ్ ।
మాతర్మౌక్తికజాలికాం చ కుచయోః సర్వాఙ్గులీషూర్మికాః

కాట్యాం కాఞ్చనకిఙ్కిణీర్వినిదధే రత్నావతంసం శ్రుతౌ  ॥
గన్ధకుఙ్కుమాక్షతధారణం
(౧౦)మాతః ఫాలతలే తవాతివిమలే కాశ్మీరకస్తూరికా-

కర్పూరాగరుభిః కరోమి తిలకం దేహేఽఙ్గరాగం  తతః ।
వక్షోజాదిషు యక్షకర్దమరసం  సిక్త్వా చ పుష్పద్రవం

పాదౌ చన్దనలేపనాదిభిరహం  సమ్పూజయామి క్రమాత్  ॥
(౧౦) రత్నాక్షతైస్త్వాం  పరిపూజయామిముక్తాఫలైర్వా  రుచిరైరవిద్ధైః   ।

అఖణ్డితైర్దేవి    యవాదిభిర్వా కాశ్మీరపఙ్కాఙ్కితతణ్డులైర్వా   ॥
(౧౦) సీమన్తే తే భగవతి మయా సాదరం న్యస్తమేతత్
సిన్దూరం  మే హృదయకమలే హర్షవర్షం   తనోతి ।
బాలాదిత్యద్యుతిరివ సదా లోహితా యస్య కాన్తిః

అన్తర్ధ్వాన్తం    హరతి సకలం చేతసా చిన్తయైవ  ॥
పుష్పాలఙ్కరణం
౧౦.మన్దాకున్దకరవీరలవఙ్గపుష్పైః   
త్వాం దేవి సన్తతమహం పరిపూజయామి
జాతీజపావకులచమ్పకకేతకాది -

నానావిధాని కుసుమాని చ తేఽర్పయామి ॥
మాలతీవకులహేమపుష్పికా కాఞ్చనారకరవీరకైతకైః   ।
కర్ణికారగిరికర్ణికాదిభిః   పూజయామి జగదమ్బ తే వపుః ॥
పారిజాతశతపత్రపాటలైర్మల్లికావకులచమ్పకాదిభిః    ।
అమ్బుజైః  సుకుసుమైశ్చ  సాదరం పూజయామి జగదమ్బ తే వపుః ॥
ధూపః
౧౦.లాక్షాసమ్మిలితైః  సితాభ్రసహితైః   శ్రీవాససమ్మిశ్రితైః  
కర్పూరాకలితైః  శిరైర్మధుయుతైర్గోసర్పిషా    లోడితైః  ।
శ్రీకణ్ఠాగరుగుగ్గులుప్రభృతిభిర్నానావిధైర్వస్తుభిః    

ధూపం తే పరికల్పయామి జనని స్నేహాత్త్వమఙ్గీకురు  ॥
దీపః

౧౦. రత్నాలఙ్కృతహేమపాత్రనిహితైర్గోసర్పిషా    లోడితైః
దీపైర్దీర్ఘతరాన్ధకారభిదురైః      బాలార్కకోటిప్రభైః   ।
ఆతామ్రజ్వలదుజ్జ్వలప్రవిలసద్రత్నప్రదీపైస్తథా      
మాతస్త్వామహమాదరాదనుదినం నీరాజయామ్యుచ్చకైః  ॥
నివేదనం
౧౦.మాతస్త్వాం దధిదుగ్ధపాయసమహాశాల్యన్నసన్తానికా  -

సూపాపూపసితాఘృతైః  సవటకైః  సక్షౌద్రరమ్భాఫలైః   ।
ఏలాజీరకహిఙ్గునాగరనిశాకుస్తుమ్భరీసంస్కృతైః 

శాకైః  సాకమహం సుధాధికరసైః  సన్తర్పయామ్యర్చయన్  ॥
సాపూపసూపదధిదుగ్ధసుధాఘృతాని
సుస్వాదుభక్తపరమాన్నపురస్సరాణి ।
శాకోల్లసన్మరిచజీరక  బాహ్లికాని

భాక్ష్యాణి భుఙ్క్ష్వ  జగదమ్బ మయార్పితాని ॥
క్షీరమేతదిదముత్తమోత్తమం ప్రాజ్యమాజ్యమిదుముజ్జ్వలం   మధు ।
మాతరేతదమృతోపమం పయః సమ్భ్రమేణ పరిపీయతాం ముహుః ॥
ఉష్ణోదకైః   పాణియుగం ముఖం చ ప్రక్షాల్య  మాతః కలధౌతపాత్రే ।
కర్పూరమిశ్రేణ  సకుఙ్కుమేన హస్తౌ సముద్వర్తయ చన్దనేన  ॥
అతిశీతముశీరవాసితం తపనీయే కలశే నివేశితమ్ ।
పటపూతమిదం జితామృతం శుచి గఙ్గాజలమమ్బ  పీయతామ్ ॥
జమ్బ్వామ్రరమ్భాఫలసంయుతాని  ద్రాక్షాఫలక్షౌద్రసమన్వితాని   ।
సనారికేలాని సదాడిమాని ఫలాని తే దేవి సమర్పయామి ॥
కూశ్మాణ్డకోశాటకిసంయుతాని  జమ్బీరనారఙ్గసమన్వితాని  ।
సబీజపూరాణి సబాదరాణి ఫలాని తే దేవి సమర్పయామి ॥
తామ్బూలం
౧౦. కర్పూరేణ యుతైర్లవఙ్గసహితైస్తక్కోలచూర్ణాన్వితైః      
సుస్వాదుక్రముకైః   సగౌరఖదిరైః  సుస్నిగ్ధజాతీఫలైః   ।
మాతః కైతకపత్రపాణ్డురుచిభిస్తామ్బూలవల్లీదలైః    
సానన్దం  ముఖమణ్డనార్థమతులం   తామ్బూలమఙ్గీకురు  ॥
గోధూమదీపారాధనం

౧౦. సవినయమథ దత్వా జానుయుగ్మం ధరణ్యాం
సపది శిరసి ధృత్వా పాత్రమారార్తికస్య  ।
ముఖకమలసమీపే తేఽమ్బ సార్థం  త్రివారం
భ్రమయతి  మయిభూయాత్తే కృపార్ద్రః  కటాక్షః ॥
స్వర్ణమన్త్రపుష్పాఞ్జలిః  
౧౦.అథ బహుమణీమిశ్రైః  మౌక్తికైస్త్వాం  వికీర్య
త్రిభువనకమనీయైః   పూజయిత్వా చ వస్త్రైః  ।
మిలితవివిధముక్తాం దివ్యమాణిక్యయుక్తాం
జనని కనకవృష్టిం  దక్షిణాం తేఽర్పయామి ॥
చరణనలినయుగ్మం పఙ్కజైః  పూజయిత్వా
కనకకమలమాలాం కణ్ఠదేశేఽర్పయిత్వా  ।
శిరసి వినిహితోఽయం రత్నపుష్పాఞ్జలిస్తే 
హృదయకమలమధ్యే దేవి హర్షం  తనోతు ॥
ఇతి శ్రీబాలాసగుణమానసపూజా  సమాప్తా ।

